Vendim nr. 18, datë 27.02.2009

Kolegji i Gjykatës Kushtetuese të Republikës së Shqipërisë, i përbërë nga:

Vladimir Kristo,
Kryetar i Gjykatës Kushtetuese

Kujtim Puto,

Anëtar i
“
“



Petrit Plloçi,

Anëtar i
“
“


në datë 27.02.2009, mori në shqyrtim paraprak kërkesën me nr.18 Akti, që i përket:

K Ë R K U E S:
QAMILE CARA

O B J E K T I:  
Shfuqizimi si të papajtueshëm me Kushtetutën i vendimeve nr.100, datë 12.03.2007 të Gjykatës së Apelit Shkodër dhe nr.929, datë 26.09.2008 të Kolegjit Civil të Gjykatës së Lartë (Dhoma e Këshillimit).  
Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,

V Ë R E N:
Paditësi Gëzim Cara (zëvendësuar në gjykim nga trashëgimtaret Qamile Cara, Pranvera Cara dhe Eva Cara) i është drejtuar gjykatës me padi, duke kërkuar të dëmshpërblehet për shkak se nga zgjerimi i rrugës Lezhë – Shkodër është cenuar në pronësinë e tij dhe se nga kryerja e punimeve i është shkaktuar një dëm serioz. 

Gjykata e Rrethit Gjyqësor Lezhë, me vendimin nr.129, datë 31.03.2004 ka pranuar padinë dhe ka vendosur: “Detyrimin e Ministrisë së Transporteve dhe Telekomunikacionit t’i paguajë trashëgimtarëve të radhës së parë të të ndjerit Gëzim Cara shumën prej 4.831.207 lekë”.

Pala e paditur është rivendosur në afat për kundërshtimin e këtij vendimi dhe Gjykata e Apelit Shkodër, me vendimin nr.100, datë 12.03.2007 ka vendosur: “Ndryshimin e vendimit nr.129, datë 31.03.2004 të Gjykatës së Rrethit Gjyqësor Lezhë dhe rrëzimin e kërkesë padisë si të pambështetur në ligj”. 

Kolegji Civil i Gjykatës së Lartë, në dhomë këshillimi, me vendimin nr.00-2008-929, datë 26.09.2008, ka vendosur: “Mospranimin e rekursit të paraqitur nga Qamile Cara”.
Kërkuesja pretendon përpara Gjykatës Kushtetuese, se vendimet e gjykatave janë marrë në kundërshtim me Kushtetutën, duke parashtruar: (i) është shkelur neni 41 i Kushtetutës, sepse pronarit Gëzim Cara i është cenuar e drejta e pronës për një sipërfaqe 58.3m2, duke iu mohuar edhe e drejta e shpërblimit të drejtë për këtë sipërfaqe; (ii) është shkelur neni 42 i Kushtetutës; (iii) është shkelur neni 43 i Kushtetutës; (iv) është shkelur neni 44 i Kushtetutës; (v) është shkelur neni 142 i Kushtetutës, për arsye se vendimi i Gjykatës së Lartë është i paarsyetuar. 

Kolegji i Gjykatës Kushtetuese vlerëson, se pretendimet e kërkueses janë haptazi të pabazuara. 

Kolegji thekson, se Gjykata Kushtetuese, në kuptim të nenit 131/f të Kushtetutës, ka juridiksion të shqyrtojë vetëm ato ankesa të individëve, të cilat kanë për objekt shkeljen e të drejtës për një proces të rregullt ligjor. Për pasojë, përderisa kërkuesja nuk ka provuar se ajo është cenuar në këtë të drejtë, pra në të drejtën për një proces të rregullt ligjor, parashikuar nga neni 42 i Kushtetutës, atëherë kjo Gjykatë, në kuptim të nenit 131 të Kushtetutës, nuk mund të investohet për të shqyrtuar pretendimet e tjera të paraqitura nga kërkuesja Qamile Cara. 

Sa më sipër, Kolegji i Gjykatës Kushtetuese konkludon se kërkesa nuk mund të pranohet për gjykim në seancë plenare. 

PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

